
Áille agus Brúid

Osclaítear na cuirtíní. Tá cúlra na foraoise ann le trioc an tí thart ar an ardán. Tá Belle ag obair ag tábla ar thaobh an ardáin. Tagann an scéalaí chun tosaigh. Stopann Belle nuair a thosaíonn sé a chaint.
Scéalaí: Fadó fadó is i bhfad i gcéin, i mbaile beag, bhí cailín álainn ina cónaí ann darbh ainm Belle. Mhair sí lena hathair a bhí i gcónaí ag iarraidh rudaí úra a chruthú (cluintear pléascadh ó thaobh an ardáin) ach ní minic a d’éirigh leis. 

Siúlann an scéalaí chuig an taobh. Tagann Maurice (athair Belle) isteach ón taobh eile. Tá a ghruaig ina seasamh agus cuma shalach air i ndiaidh rud éigin a phléascadh air. Tá sé ag casachtach. 

Belle: A Dhaidí, an bhfuil tú maith go leor? Cad é a tharla an iarraidh seo?

Maurice: (go fóill ag casachtach/as anáil ach ag éirí corraithe anois) Tá sé chóir a bheith réidh agam, Belle. Meaisín iontach  atá ann! Beidh muid saibhir nuair a dhíolfaidh é, tá mé cinnte de.

Belle: Agus cad é a dhéanann an meaisín iontach seo, a Dhaidí?

Maurice: MMM? Déanann sé an bricfeasta duit. Níl ort ach aon chnaipe a bhrú. Déanann sé na huibheacha agus an bagún a fhriochadh, ullmhaíonn sé an caife agus an t-arán rósta. Tá sé go hiontach.

Belle: Níl ort ach aon chnaipe a bhrú agus déantar seo uilig réidh duit ar an toirt? 

Maurice: Bhuel… ní ar an toirt. Glacann sé uair a’ chloig.

Belle: Uair a’ chloig …. Éiríonn tú ó do leaba, brúnn tú aon chnaipe agus fanann tú uair a chloig ar an bhricfeasta? 

Maurice: Ahá! Nach bhfuil sé sin go hiontach. Thig leat dul ar ais a luí go ceann uair eile!

Belle: Ceart go leor. Tuigim do smaoineamh. Ach an ceart dó pléascadh?

Maurice: Sin an fhadhb. Caithfidh mé sin a réiteach go fóill. Beidh orm taisteal chuig an phríomhchathair le páirteanna a fháil chun clog beag speisialta a chur isteach ann. Má imím ar maidin inniu, beidh mé ar ais i gceann 3 lá agus beidh an meaisín bricfeasta críochnaithe agam roimh aonach mór na Bealtaine. Thiocfadh liom taispeántas speisialta a dhéanamh dó ansin. Belle, Belle, Caithfidh mé déanamh réidh le himeacht.

Belle:(í ag pacáil mála dó ag an am céanna) Ceart go leor, a Dhaidí. Cuir ort do chóta. Tá an aimsir fuar amuigh go fóill ag an am seo den bhliain, go háirithe san oíche. Déanfaidh mise sólaistí réidh duit don turas.  (Cuireann sé air a chóta agus tugann Belle an mála lán agus sparán dó). Anois, bí cúramach ar an bhóthar. Ná labhair le strainséirí. Ná fan amuigh i ndiaidh thitim na hoíche. Tá ainmhithe fiáine amuigh ar na bóithre sin. Agus ná ceannaigh pónairí draíochta ó dhuine ar bith arís! 

Maurice: Maith go leor. Beidh mé ar ais go luath. Slán. (Imíonn sé ón ardán, ag croitheadh láimhe siar le Belle). 

Scéalaí: Shíl Belle go raibh rud beag den “eolaí mire” ina hathair. Ach dar le muintir an cheantair go raibh sé glan ar mire!

Belle: Arú bhuel. Beidh orm dul isteach chuig an tsráidbhaile anois. Níl bia ar bith fágtha sa teach. Thug mé gach rud do dhaidí. (Cuireann sí uirthi a clóca, tógann a ciseán agus a leabhar agus imíonn den ardán. )
Scéalaí: Shíl muintir na háite go raibh Belle rud beag aisteach fosta. Bhí sí i gcónaí ag léamh – nós an-saoithiúil ag cailín óg!

Tagann muintir an bhaile isteach, ag siúl thart ar an ardán agus ag caint lena céile, ag ceannach earraí ón mhargadh.  Siúlann Belle isteach, a cloigeann sáite i leabhar. Tosaíonn siad a dhíriú méar agus airde uirthi go leathrúnda. Ní thugann sí faoi deara  iad. Tagann Gaston agus Lefou isteach. Siúlann Gaston anonn chuig Belle agus beannaíonn sé di le cromadh cinn mór.

Gaston: Maidin mhaith, Belle. (Tá sí sáite sa leabhar agus ní thugann sí faoi deara é agus siúlann thart leis. Ni thig leis seo a chreidiúint) Cé hí seo le neamhaird a dhéanamh ormsa? Ní shiúlann duine ar bith thart liomsa gan beannú dom. Is mise Gaston, an fear is fearr sa …

Lefou: Sa chontae?
Gaston: Sa tír! 

Lefou: Ó cinnte. Is fíor duit. Ach sin Belle. Deir siad go bhfuil sí rud beag ar mire, cosúil lena hathair, Maurice. 

Gaston: MMM, b’fhéidir go bhfuil an ceart agat, mar bhí sí … ag léamh?!! Cé a dhéanann sin?? Ach tá sí ar an chailín is dóighiúla dá bhfaca mé riamh. An bhfuil a fhios agat seo, Lefou? Tá mise ag dul a phósadh an chailín sin!

Lefou: BHÁÚ. An bhfuil tú cinnte?!  

Gaston: Goitse. Caithfidh mé pleanáil dó seo. (Imíonn siad féin agus muintir an bhaile den ardán)

Scéalaí: Idir an dá linn, éiríonn Maurice caillte ar a bhealach go dtí an phríomhchathair. 

Maurice: (ag amharc ar chomhartha nach bhfuil soiléir) Ó in ainm Chroim. Cá bhfuil mé? (ardaíonn an comhartha lámh amháin a deir “I bhfad as baile”) Mmm, maith go leor, rachaidh mé an treo seo. (Ardaíonn an comhartha lámh eile ar a bhfuil scríofa “Níos faide ar strae”). Ó cad é a dhéanfaidh mé?(croitheann an comhartha gualainn leis. Cluintear uaill mic tíre agus tagann ceann isteach ó thaobh an ardáin.) ÁÁÁÁÁÁ!! (Ritheann Maurice leis an treo eile agus an mac tíre sa tóir air. Cluintear an uaill arís. Croitheann an comhartha a cheann go brónach.)  

Scéalaí 2:  Ná bígí buartha – d’éirigh le Maurice éalú ón mhac tíre ocrach, chuaigh sé i bhfolach i seanchaisleán. Ar chúis éigin ní leanfadh an mac tíre é isteach ansin. Ach ar an drochuair,  tharraing Maurice níos mó trioblóide air féin nuair a leag sé cos sa chaisleán draíochta sin, ar le Brúid fhíochmhar, ghránna é. Chuir an Bhrúid seo Maurice i bpríosún i ndoinsiún an chaisleáin. Dar ndóigh, d’éirigh Belle buartha nuair nár tháinig a hathair abhaile arís agus chuaigh sí amach ar a lorg.

(Cluintear cnag mór agus trup doras ag oscailt. Tagann Belle ar an ardán, clóca uirthi, go heaglach)

Belle 2: Haileo. An bhfuil duine ar bith anseo? Tá mé ag cuardach m’athar. Tá sé caillte.

Maurice: (ina luí i gcoirnéal, guth lag) Belle? An sin tú? 

Belle 2: A Dhaidí. Cá bhfuil tú? (Feiceann sí é agus ritheann chuige.)

Maurice: Belle, imigh leat, anois, gan mhoill. Níor cheart duit teacht isteach san áit seo.

Belle 2: Ná bí buartha a Dhaidí. Glacfaidh mé thú abhaile anois.

Maurice: Ach ní thuigeann tú. Tá an caisleán seo faoi dhraíocht ag Brúid mhíofar. Tá mé i mo phríosúnach aige.Ní féidir liom éalú. Ach seans go mbeidh tú féin ábalta, mura bhfuil a fhios aige go bhfuil tú anseo go fóill. (Cluintear uaill mhór fheargach) Ó dar Fia! Tá sé rómhall. Tá sé ag teacht. 

(Tagann an Bhrúid isteach leis an Uasal Ó Cloig ar a chosa agus An Coinnleoir. )

Brúid: Cad é seo? Gadaí eile ag briseadh isteach i mo chaisleán? Caith sa doinsiún í.

Belle 2: (ag seasamh go feargach) Ní gadaí mé! Tháinig mé anseo ar lorg m’athar. Bhuail mé cnag ar an doras ach níor fhreagair duine ar bith. Sin an fáth ar tháinig mé isteach. Dá mbíodh freastalaí thart, chuirfinn ceist roimh ré. (Ligeann an bhrúid uaill as lena fhreastalaithe, a bhfuil náire orthu). 

Brúid: Bhuel, más sin mar atá, imigh leat anois. Agus ná tar ar ais choíche!

Belle 2: MMMff. Cé a bheadh ag iarraidh teacht ar ais anseo nuair atá an t-úinéir chomh pléisiúrtha, múinte sin!! Goitse, a Dhaidí.

Brúid: Fan. Níor dhúirt mé go dtiocfadh leis-sean imeacht. Tá sé mar phríosúnach agam. 

Belle 2: Príosúnach! Cad chuige? Nach dtig leat a fheiceáil go bhfuil sé tinn? An bhfuil tú ag iarraidh seanfhear a mharú? Tá tú níos measa ná na mic tíre amuigh san fhoraois.

Brúid: Ba mhaith leat saoirse dó. Maith go leor. Fan thusa ina áitse agus beidh cead aige imeacht, gan filleadh go deo!

Maurice: Belle, imigh leat. Fág anseo mé!

Belle 2: Ní thig liom a Dhaidí. Tá tú tinn. Gheobhaidh tú bás. (leis an Bhrúid) Ceart go leor. Más é sin an rogha, scaoil saor m’athair. Fanfaidh mise anseo.

Brúid: Go deo!

Belle 2: (go brónach) Go deo. (Tógann an coinnleoir agus an tUasal Ó Cloig Maurice amach. Ag taobh an ardáin, stopann siad agus cuireann Maurice ar a bhealach.)

An Coinnleoir: An bhfeiceann tú? Cailín sa chaisleán faoi dheireadh. Ní fada anois go mbeidh deireadh leis an draíocht seo. 

Uasal Ó Cloig: Ní dóigh liom é.  Is léir gur fuath léi an máistir.

An Coinnleoir: Bhuel, ar a laghad, níl eagla uirthi roimhe. (Imíonn siad amach)

Uasal Ó Cloig: Fág iad, ar aghaidh linn.  

Brúid: Mmmm, tar liom agus taispeánfaidh mé do sheomra duit. 

Belle 2: Seomra?

Brúid: Arbh fhearr leat an cillín sin? (ag síneadh méire i dtreo na háite ina raibh Maurice. Croitheann Belle a cloigeann) Bhuel, tar liom mar sin. (Leanann sí thart ar an ardán e).  Mmm, Thig leat dinnéar a ithe liom anocht. 

Belle 2: Níl ocras orm agus ní ithim le neacha a chuireann seanfhir gan urchóid i bpríosún. 

Brúid: (go feargach arís) Ceart go leor. Fanfaidh tú ocrach mar sin. Seo do sheomra. Slán!  (Imíonn sé ón ardán agus cluintear doras ag druidim go tobann, callánach. Fágtar Belle léi féin ar an ardán.Tosaíonn sí a chaoineadh. Tagann Bean an Tae isteach.)

Bean an tae: Ná bí brónach, a chroí. Ní mar a shíltear a bhítear. Cuidíonn cupán deas tae i gcónaí, dar liom. (Tugann sí cupán tae di.)
Belle 2: Cad é? Mmm, Cé thusa?

Bean an Tae: Ó, is mise Bean an Tae. 

Belle 2: Shíl mé nach mbeadh cead agam bia a fháil ach go mbeadh orm ithe leis an Bhrúid ghránna sin. 

Bean an Tae: Ó níl an máistir chomh holc sin. 

Belle 2: Tá, tá sé thar a bheith dímhúinte agus chuir sé m’athair i bpríosún gan chúis. 

Bean an Tae: An bhfuil a fhios agat? Blianta ó shin, chuirfeadh sé fáilte roimh chailín óg dóighiúil cosúil leatsa ach tharla gur chuir sé fearg ar sheanbhean sí agus chuir sise faoi dhraíocht é.  Sin an fáth a bhfuil cuma ghránna anois air. Rith gach duine ar shiúl uaidh nuair a chonaic siad an chuma atá air anois. D’éirigh sé uaigneach agus feargach leis féin, i bhfolach ón tsaol. Bhí sé borb agus dímhúinte leat ach níl sé cleachta le cuairteoirí sa chaisleán anois. Is fada an lá ó tháinig duine ar bith an treo seo. 

Scéalaí 2: D’fhan Belle roinnt seachtainí sa chaisleán. San idirlinn, d’éirigh le Maurice an baile a bhaint amach. Rinne sé iarracht a insint do na comharsana faoin méid a tharla dó ach shíl siad nach raibh ann ach rámhaille mar go raibh sé tinn. Ach, de réir mar a tháinig sé ar ais chuige féin agus a d’aithin na daoine nár fhill Belle chun an bhaile, thuig siad go raibh drochrud i ndiaidh tarlú. Sa deireadh, le Gaston ina mbun, chuaigh siad le hionsaí a dhéanamh ar an chaisleán le Belle a scaoileadh saor ón Bhrúid ghránna. Ach, bhí corr eile i ndiaidh teacht ar an scéal faoin am sin!

(Déanann Belle, an Bhrúid agus nithe an chaisleáin damhsa do cheol na “Heathers”. Is léir go bhfuil siad ag gáire agus ag baint sult as. Stopann an ceol go tobann nuair a chluintear briseadh mór. Ritheann Gaston isteach ar an ardán, Lefou ina dhiaidh. Tagann muintir an bhaile isteach is seasann ar chúl leis an troscán beo ón chaisleán)

Gaston: Belle, tá mé anseo le tarrtháil a dhéanamh ort le tú a shaoradh ón Bhrúid ghránna seo.  Dúirt d’athair linn go raibh tú i do phríosúnach sa chaisleán seo.

Belle: Príosúnach? Mmm, bhuel … Cad é mar atá m’athair?

Brúid: (go brónach) Tá mé buartha, Belle. Ní raibh sé ceart agam tú a choinneáil anseo. Ar aghaidh leat abhaile le do chairde.

Belle: Ach..

Gaston: (go maíteach) Goitse liom, Belle. Tá a fhios ag an chladhaire seo go mbeadh an bua agam i dtroid leis cibé. Tar liom abhaile. Tá sé uilig socraithe agam. Pósfaidh tú mise agus ansin, beidh cónaí orainn i do theach-sa. Tá áit mhaith faighte  agam do d’athair i dteach altranais.  (tosaíonn an ceol “Seo mo lá” go ciúin sa chúlra. Tarraingíonn Gaston Belle anonn go taobh an ardáin)

Belle: Chuir tú m’athair i dteach altranais!?

Gaston: Tá a fhios agam. Ní chaithfidh tú buíochas a ghabháil liom. (tosaíonn an Bhrúid a chanadh leis an cheol go brónach ar an taobh eile den ardán. Tá argóint ag Belle agus Gaston ar thaobh an ardáin, i ndiaidh an chéad chúrfa. Íslítear an ceol)

Belle: Agus ní phósfainn thú ar ór na cruinne ach oiread! Níl bean chéile de dhíth ort. Tá tú i ngrá leat féin! (Siúlann sí anonn, tógann lámh leis an Bhrúid agus tosaíonn siad a chanadh le chéile leis an cheol – muintir an bhaile agus an troscán sa chúlra ag déanamh amhlaidh. Ní thig le Gaston seo a chreidiúint. Déanann sé geáitsí lena iontas a léiriú, ansin déanann sé iarracht an locht a chur ar Lefou agus é a thachtadh. Stopann an ceol.)

Bruid: Belle, an bhfuil tú cinnte gurbh fhearr leat fanacht anseo liomsa ná filleadh abhaile?

Belle:  An t-aon duine amháin a chronaím anseo ná mo Dhaidí. 

Brúid: Bhuel, mar sin de, caithfidh sé teacht a chónaí linne, mar ba mhaith liom tú a bheith sásta. 

Belle: An bhfuil tú cinnte? Ó b’aoibhinn liom sin. (tugann sí barróg dó. Cluintear toirneach thobann. Titeann an Bhrúid i laige. Ritheann cúpla freastalaí le cromadh in aice leis). Ó a ghrá, an bhfuil tú ceart go leor? Cad é tá cearr leat?

Brúid: (ag éirí, ach é anois ina phrionsa óg) Níl rud ar bith cearr liom níos mó, Belle. Shábháil tú mé ón gheis a cuireadh orm blianta ó shin. Tá mé i mo dhuine arís, a bhuíochas leatsa, agus cuirfidh mé fáilte roimh dhuine ar bith i mo chaisleán anois a fhad is go bhfuil tusa sásta. (Tagann gach duine chun tosaigh le véarsa agus curfá de “Tóg mo lámh” a cheol. Ansin druidtear na cuirtíní.) 

Scéalaí: Agus mhair gach duine go sona sásta go deo na ndeor. 

